
Shri Domakonda Chamundeshvari Suprabhatam

શ્રી દોમકોણ્ડ ચામુણ્ડેશ્વરી સુપ્રભાતમ્

ૐ ગઁ ગણપતયે નમઃ ।
ૐ શ્રી વાગીશ્વર્યૈ નમઃ॥
સુપ્રભાતં -
જાગૃહિ ત્વં મહાદેવિ !
જાગૃહિ દેવિ ! ચણ્ડિકે ! ।
જાગૃહિ દોમકોણ્ડેશિ !

લોકરક્ષણહેતવે॥ ૧॥
જાગૃહિ ચણ્ડમુણ્ડાદિ
દુષ્ટરાક્ષસઘાતિનિ ।
ભક્તાનામિષ્ટદાત્રી ત્વં
જાગૃહિ મહિષમર્દિની  ॥ ૨॥
જાગૃહિ વિઘ્નરાજેશ !

જાગૃહિ ગણનાયક ! ।
લોકકણ્ટકનાશાય
જાગૃહિ ચણ્ડિકાસુત॥ ૩॥
શ્રી દુર્ગે ! મધુકૈટભપ્રમથિની ત્વં ચણ્ડમુણ્ડાર્દિનિ 
માતર્જાગૃહિ લોકરક્ષણકૃતે નિદ્રાં વિમુઞ્ચેશ્વરિ ! ।
પ્રાચીપર્વતમસ્તકે શિશુરવેરુદ્યત્કરા ભાન્તિ હિ
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥ ૪॥
રાત્રાવાપ્તતમઃસુદીર્ઘપટલૈઃ હ્યન્ધીકૃતં વારિજં
પ્રાતર્ભાસ્કર રશ્મિભિઃ સ્વનયનાવુન્મીલ્ય તત્પઙ્કજમ્ ।
સામીપ્યં તવ પાદયોશ્ચ ગમિતું ભક્તાગ્રહસ્તે સ્થિતમ્
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥ ૫॥
પ્રાતર્ભાસ્કરરશ્મિભિર્દૃષ્ટ્વા ત્વદીયં મુખં

અમ્લાનૈર્મુખનેત્રહસ્તચરણૈસ્તુલ્યં ત્વવાપ્તું મુદા ।
પદ્મં મન્દિરસન્નિધૌ સરસિ તે ધ્યાને વિલીનં ગતં
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥ ૬॥
ભાસ્વદ્ભાનુરહો ! સ્વકીયકિરણૈર્લબ્ધં સ્વગર્વં તુ યત્
જાજ્વલ્યં રવિકોટિતુલ્યકિરણં જ્ઞાત્વા ત્વદીયાનનમ્ ।
ત્યક્ત્વાઽસૌ તવ દર્શનાય પુરતઃ પ્રાચ્યાં મુદા વીક્ષતે
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥ ૭॥
ત્વત્કર્ણોત્સવકલ્પનાય પુરતો વૃક્ષેષુ તે પ્રાઙ્ગણે
પક્ષીન્દ્રાદિમુખૈઃ સ્વકૂજિતપદૈસ્તે  સુપ્રભાતં મુદા ।
ગાયન્ત્યત્ર હિ નારદાદિ ઋષયસ્ત્વન્મન્દિરં ત્વાગતાઃ
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥ ૮॥
ત્વન્નેત્રોત્સવકલ્પનાય ગિરિજે ! ત્વન્મન્દિરં ત્વાગતાઃ
નૃત્યં તાણ્ડવલાસ્યબદ્ધરચિતં પશ્યજ્જનાહ્લાદકમ્ ।
નૃત્યન્ત્યત્ર મયૂરરૂપદિવિજાઃ કન્યાઃ પ્રસાદેચ્છુકાઃ
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥ ૯॥
ત્વન્નેત્રીકૃતસૂર્યચન્દ્રદહનાઃ ત્વત્સેવનાયાશ્રિતાઃ
ત્વત્પ્રાસાદગતાન્ધકારદિતિજં ભાનુઃ કરૈર્ધ્વંસતિ ।
આહ્લદં નનુ કલ્પ્યતે સ્વકિરણૈર્ધ્વસ્તં ક્લમં ચેન્દુના
અન્તર્મન્દિરદીપ્તરશ્મિલસિતો હુતભુક્ ધ્યાનઙ્ગતો  નિશ્ચલઃ
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥૧૦॥
સૃષ્ટો વીરસુતઃ સ્વરક્ષણકૃતે દેવિ ! ત્વયા યો હ્યસૌ
યઃ પિત્રા નનુ છિન્નમસ્તકશિશુઃ હસ્ત્યાનનઃ કારિતઃ ।
સોયં વિઘ્નપતિર્નિરીક્ષતિ   મુદા દ્રષ્ટું ત્વદીયાનનં
ચામુણ્ડેશ્વરિ ! દોમકોણ્ડનિલયે ! તે સુપ્રભાતં શિવે !॥૧૧॥
સ્તોત્રમ્ -
વાણિ ! લક્ષ્મિ ! પાર્વતિ ! ત્રિમૂર્તિમાતૃરૂપિણિ   !

બ્રહ્મવિષ્ણુશઙ્કરૈર્નિરન્તરં   સુસેવ્યતે ! ।
દુષ્ટદાનવાન્તકી ! સુશિષ્ટ ભક્ત રક્ષિકે !
દોમકોણ્ડચણ્ડિકે ! જયોઽસ્તુ તે નિરન્તરમ્॥ ૧॥
લોકકણ્ટકાસુરાન્ ત્વદીયકોપપાત્રકાન્

ભસ્મસાત્ચિકીર્ષયા ભવલ્લલાટપટ્ટકે ।
પ્રજ્જ્વલદ્ધનઞ્જયો નિરીક્ષતે ત્વદાનતિં
દોમકોણ્ડચણ્ડિકે ! જયોઽસ્તુ તે નિરન્તરમ્॥ ૨॥
ભક્તકલ્પવલ્લિકે ! સુભક્તકોટિપાલકે !
ભક્તવૈરિભઞ્જનિ ! ત્વમાર્તિબાધવારિણી   ।
શિષ્ટકર્મમોદિની વિરક્તમોક્ષદાયિની
દોમકોણ્ડચણ્ડિકે ! જયોઽસ્તુ તે નિરન્તરમ્॥ ૩॥
ચણ્ડિકે ! ત્વમીપ્સિતપ્રદાયિની વરપ્રદે !
સૂર્યકોટિભાસુરે ! સુધાકરપ્રભાનને ! ।
શૂરદૈત્યભઞ્જને ! સુરેન્દ્રપીઠરક્ષકે !
દોમકોણ્ડચણ્ડિકે ! જયોઽસ્તુ તે નિરન્તરમ્॥ ૪॥
પાર્વતીતનૂદ્ભવે ! નિશુમ્ભશુમ્ભમર્દિનિ   !
દુષ્ટચિત્તમાહિષં યમાલયાતિથિઙ્કરિ ! ।
રક્તબીજ નાશિકે ! હૃતાસુચણ્ડમુણ્ડિકે !
દોમકોણ્ડચણ્ડિકે ! જયોઽસ્તુ તે નિરન્તરમ્॥ ૫॥
વિશ્વનાથશર્મણા પ્રવાચિતં સ્તવં શુભં
પાઠકાય પુણ્યદં સદા હ્યઘૌઘનાશકમ્॥
સર્વવિઘ્નભઞ્જકં સુખપ્રદં શુભઙ્કરં
દોમકોણ્ડચણ્ડિકા ! કરોત્વિમં સુહર્ષિણી  ॥ ૬॥
પ્રપત્તિઃ -
આદ્યા ત્વં જગતાં ત્વમેવ જનની માયા પરાદેવતા
ત્વં શક્તિત્રયરૂપિણી ત્વમનઘા વિદ્યા હ્યવિદ્યા પરા ।
ક્ષેત્રજ્ઞા હ્યપરા ત્વમેવ ભવતિ ! જ્ઞેયા પરબ્રહ્મણી
ચામુણ્ડેશ્વરિ ! દોમકોણ્ડનિલયે ! પાદૌ પ્રપદ્યે તવ॥ ૧॥
ત્વં સીતા તનુમેત્ય રાવણકુલં મૃત્યોઃ પરં પ્રાપયઃ
ત્વં દ્રૌપદ્યસિ દુષ્ટકૌરવકુલપ્રધ્વંસકી ભારતે ।
નિત્યં પાતુમહો ! શિવે ! ત્રિજગતો બદ્ધા કટી ચ ત્વયા
ચામુણ્ડેશ્વરિ ! દોમકોણ્ડનિલયે ! પાદૌ પ્રપદ્યે તવ॥ ૨॥
ત્વત્પાદસ્મરણેન પૂતહૃદયાઃ સિદ્ધિઙ્ગતા  સાધવઃ

ત્વન્નામશ્રવણેન ધૂતવિષયાઃ મુક્તિં  ગતા યોગિનઃ ।
ત્વત્પૂજાચરણેન ભક્તજનતા ધ્વસ્તીકૃતાઘૌઘિકા
ચામુણ્ડેશ્વરિ ! દોમકોણ્ડનિલયે ! પાદૌ પ્રપદ્યે તવ॥ ૩॥
મૂકઃ પ્રેરણયા શિવે ! તવ ભવેત્ વાચાલકાનાં વરઃ
પઙ્ગુઃ  પર્વતમસ્તકં પ્રભવતિ હ્યારોહશક્તસ્ત્વયા ।
મૂઢો જ્ઞાનવિદાંવરો ભવતિ ! તે વાગ્દેવતે !હ્યાજ્ઞયા
ચામુણ્ડેશ્વરિ ! દોમકોણ્ડનિલયે ! પાદૌ પ્રપદ્યે તવ॥ ૪॥
લોકેઽસ્મિન્ બહવો હિ કણ્ટકજનાઃ સજ્જન્મનાં બાધકાઃ
દૈત્યેન્દ્રાદિસમાઃ સદા જગદિદં મુઞ્ચન્તિ દુઃખાબ્નિધૌ ।
અમ્બ ! ત્વાં શરણઙ્ગતસ્ત્વહમસૌ  યાચામિ તે રક્ષણં
તેભ્યો મામવ દોમકોણ્ડનિલયે ! પાદૌ પ્રપદ્યે તવ॥ ૫॥
શ્રીશદ્વિટ્ પરદારકામુકવરશ્ ચાત્મીયહિંસાકરઃ 
દૈત્યેતે હરિણાઽવતારબહુભિસ્ત્યક્તાસવો  નૈકધા ।
તૃપ્તિં  નૈવગતા શ્ચ તે દિતિસુતા દેહે મમૈવાશ્રિતાઃ
તેભ્યો મામવ દોમકોણ્ડનિલયે ! પાદૌ પ્રપદ્યે તવ॥ ૬॥
ક્વાહં દેવિ ! સુદૂર દેશવસિતસ્ત્વત્સેવનાયાહુતઃ
નાહં વાગ્વિભવો યતો ન પદવિત્ શક્તો ન વાક્સેવને ।
મૂઢાસ્તે સુકટાક્ષદૃષ્ટિવિભવૈર્માતઃ ! કૃતાઃ પણ્ડિતાઃ
દુર્ગે ! મામવ દોમકોણ્ડનિલયે ! પાદૌ પ્રપદ્યે તવ॥ ૭॥
વક્તારં વરકોરિડેકુલભવં યં વિશ્વનાથાભિદં
શર્માખ્યોત્તરવિપ્રમેતમનિશં ત્વત્પાદસમ્માશ્રિતમ્ ।
શ્રોતૄન્ ભ્રાજિતદોમકોણ્ડપુરજાન્ ત્વં રક્ષ લોકેશ્વરિ !
ચામુણ્ડેશ્વરિ ! દોમકોણ્ડનિલયે ! પાદૌ પ્રપદ્યે તવ॥ ૮॥
મઙ્ગલાશાસનમ્  -
વેદવેદાન્તવેદ્યૈ તે વૈદિકાચારસંસ્તુતે ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૧॥
બ્રહ્મજિહ્વાગ્રનર્તિન્યૈ   વાગધિષ્ઠાનદેવતે ! ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૨॥
વિષ્ણુવક્ષસ્સ્થિતે ! લક્ષ્મિ ! વિશ્વલોકૈકવન્દિતે ! ।

દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૩॥
મહાકાલાર્ધકાયાયૈ મહાકાલિ ! મહામયે ! ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૪॥
મહિષાસુરમર્દિન્યૈ   મદગર્વજનાર્દિનિ   ! ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૫॥
જ્ઞાનબુદ્ધિપ્રદે ! દેવિ ! ધનધાન્યવિવર્ધિનિ   ! ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૬॥
બ્રહ્માદિભિર્વન્દ્યાયૈ બ્રહ્મવાદિપ્રિયે ! ચ તે ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૭॥
હરિહૃદયહારિણ્યૈ હરાર્ધકાયહારિણી ।
દોમકોણ્ડાધિવાસિન્યૈ ચામુણ્ડેશ્વરિ ! મઙ્ગલમ્ ॥ ૮॥
ક્ષમાપરાધસ્તોત્રમ્ -
અહં દુષ્ટચિત્તઃ સદા દુષ્ટકર્મા
અહં ભક્તિહીનઃ પરિત્યક્તપૂજઃ ।
ક્ષમસ્વામ્બ ! મે માં ત્વિમં જ્ઞાનશૂન્યં
નમશ્ચણ્ડિકે ! તે સ્થિતે દોમકોણ્ડે॥ ૧॥
ન પિત્રોર્હિ  સેવા ન વા દેવપૂજા
ન તે મન્દિરં હિ પ્રવિષ્ટઃ કદાઽપિ ।
ક્ષમાપરાધં પદં તે ગતં માં
નમશ્ચણ્ડિકે ! તે સ્થિતે દોમકોણ્ડે॥ ૨॥
ન વા તીર્થયાત્રા કૃતા ક્ષેત્રા યાત્રા
ન સન્ધ્યાર્ચનં ચ પ્રભાતે સનિદ્રઃ ।
દયાં દેવિ ! કૃત્વા  વિનીતં વિધેહિ
નમશ્ચણ્ડિકે ! તે સ્થિતે દોમકોણ્ડે॥ ૩॥
મદાન્ધેન ભૂયઃ કૃતા સાધુનિન્દા
ગુરૂન્નૈવ વન્દે ન ચાપિ પ્રવૃદ્ધાન્ ।
ક્ષમસ્વાર્થિનં   મામિમં દોષભાજં
નમશ્ચણ્ડિકે ! તે સ્થિતે દોમકોણ્ડે॥ ૪॥
પરસ્ત્રીષુ કામઃ પરદ્રવ્યલોભઃ

ન ચાહં વ્યમોચં સદા કામલોભૌ ।
અહં ત્વાં ગતોઽમ્બ ! ક્ષમસ્વાપરાધમ્
નમશ્ચણ્ડિકે ! તે સ્થિતે દોમકોણ્ડે॥ ૫॥
ન મે ચાત્મબન્ધુર્ન મે સ્નેહશીલઃ
ન મે ચોપદેષ્ટા ન સન્માર્ગદર્શી ।
ઇમં દુષ્ટચિત્તં વિનીતં વિધેહિ
નમશ્ચણ્ડિકે ! તે સ્થિતે દોમકોણ્ડે॥ ૬॥
અહં પણ્ડિતઃ કાવ્યકર્તા ન ચૈવ
સદા પણ્ડિતમ્મન્યમાનોઽહ્યવિદ્વાન્ ।
ઇમં ગર્વિણં   બુદ્ધિમન્તં વિધેહિ
નમશ્ચણ્ડિકે ! તે સ્થિતે દોમકોણ્ડે॥ ૭॥
ન ચાસ્તિક્યબુદ્ધિં  ન વિધ્યુક્તકારં
પરં વઞ્ચકં વેષભૂષાનુલિપ્તૈઃ ।
ઇમં ત્વાશ્રિતં માં પુનીતં વિધેહિ
નમશ્ચણ્ડિકે ! તે સ્થિતે દોમકોણ્ડે॥ ૮॥
મઙ્ગલ  હારતિ -
જય દુર્ગે ! જય દુર્ગે ! જય દુર્ગે ! દેવિ !
દોમકોણ્ડચણ્ડિકે ! દુષ્ટદાનવાન્તકિ !॥ જય દુર્ગે॥
કરુણાવારિધિદેવિ ! ચરણાશ્રિતપોષકી
કમનીયચરિતે ! વરકલ્પલતિકે !॥ જય દુર્ગે॥
સુરવરગણનમિતે ! સુન્દરતનુલતિકે !
પુરહરતનુવસિતે ! મુરહરહૃદિલસિતે !॥ જય દુર્ગે॥
મહિષાદિમદખણ્ડે ! મદદૈત્યતનુભઞ્જે
વરવીણામૃદુપાણિ ! પરહન્તૃશૂલપાણિ !॥ જય દુર્ગે॥
ઇતિ શ્રી દોમકોણ્ડ ચામુણ્ડેશ્વરી સુપ્રભાતં સમ્પૂર્ણમ્ ।

